
Mula sa Editor

Bakit kailangan ang pananaliksik?

Ang pananaliksik ay pagtuklas ng kasagutan sa mga problema. Nilalayon nitong bigyan ng kalutasan ang
mga hamong kinakaharap natin sa kasalukuyan, ng sagot at kaliwanagan sa mga tanong ng nakaraan, at ng
kaginhawahan ng buhay sa hinaharap. Mahalaga ang pananaliksik dahil bahagi ito ng buhay, bahagi ito ng
pagmamalay, nabubuhay at nagmamalay tayo para sa paghahanap ng katotohanan.

Bakit kailangan ang paglilimbag?

Ang paglilimbag ay isang mahalagang proseso sa pagpapakalat ng mga natuklasan sa isinagawang pananaliksik.
Kung hindi ililimbag ang mga papel-pananaliksik, limitado ang mga taong makaaalam nito at matututo mula rito.
Sa paglilimbag, nagkakaroon ng espasyo ang mga pananaliksik. Ang mga papel na inililimbag ay dumaraan sa
proseso ng pagrerebyu. Sa bahaging ito, pinapayagan ng mananalikisk na basahin at suriin ang kaniyang papel ng
kapuwa niya iskolar sa parehong disiplina. Sa pamamagitan nito, nagkakaroon ng pagkakataon ang pananaliksik
na tingnan ng ibang mga mananaliksik din at hinahayaan silang magbigay ng komento, puna, at mungkahi para
sa lalong ikahuhusay ng papel. Mula sa pagrerebyung ito, nirerebisa ng mananaliksik ang kaniyang papel. Sa
prosesong ito, higit na napagyayaman ang pananaliksik na isinagawa.

Bakit kailangang sa wikang Filipino?

Sa ating pananaliksik at paglilimbag ng resulta nito, nais nating mas maraming tao ang makabasa nito at
makinabang mula rito. Mahalagang gamitin ang wikang higit na nauunawaan ng mas maraming bilang ng mga
mambabasa. Sa konteksto ng Araling Pilipinas, ang mga pag-aaral na nakatuon sa kaisipan, karanasan, at kaakohan
ng mga Pilipino ay mahalagang maipaabot sa wikang higit na nauunawaan at malapit sa mga Pilipino. Sa mga
estadistikang lumalabas, ang Malay bilang journal na naglilimbag ng mga papel-pananaliksik sa wikang Filipino
ay may mataas na bilang ng mambabasa. Paano ba higit na nauunawaan ng mga Pilipino ang mga programa
sa telebisyon, hindi ba’t sa wikang Filipino? Kaya’t malinaw na ang pangunahing wika ng pananaliksik ay ang
wikang Filipino.

Sa isyung ito ng Malay, makikita ang mga pananaliksik na nakatuon sa iba’t ibang disiplina sa larang ng
Araling Pilipinas, na nakasulat sa wikang Filipino.

Sa kaniyang kritikal na pagbasa, binibigyan tayo ni Epifanio San Juan ng pagkakataong makita ang mga
kontradiksyong nakapaloob sa nobela ni Faustino Aguilar jr.na pinamagatang Kaligtasan. Sa nobelang ito
ipinakita ang paglalapat ng pangyayari sa lipunan sa isang takdang panahon sa pag-aakda ng isang nobela.
Pinatingkad ni San Juan ang tauhang si Amando Magat na maituturing, hindi lamang bida, kundi isang bayani
sa nabanggit na nobela. Dahil kay Magat, nakita natin ang halaga ng kolektibismo para sa pagpapalaya ng uring
api at pinagsasamantalahan.



Samantala, ang akdang Pagsusulatan ng Magkapatid na Urbana at Felisa naman ang binasa at sinuri ni Maria
Fe Hicana. Binalikan ni Hicana ang diskursong nakapaloob sa pagsusulatan ng magkapatid na Urbana at Felisa
na naging mahalagang sulatin sa kababaihan sa panahon ng pananakop ng mga Espanyol sa Pilipinas. Tinalakay
sa papel ang sistema ng pagkakasulat ng mga liham at kung paanong ang wikang kanilang ginamit ay naging
midyum sa paghahatid ng aral at kagandahang-asal sa nabanggit na panahon.

Mahalaga sa pagtalakay sa kasaysayan ng Pilipino ang kasaysayan ng pakikibaka ng mga mamamayan, kung
paanong ang mga Pilipino ay naghimagsik sa mga mananakop at mananamantala sa ating kalayaan. Ang artikulo
ni Palmo Iya ay isang makabuluhang ambag sa pagtatampok sa halaga ng pag-aalsa sa ating kasaysayan. Ipinakita
ni Iya na ang pag-aalsa ay maisasakonteksto sa mga pag-aalsang naganap sa iba’t ibang bahagi ng mundo. Ang
ika-19 na dantaon ay isang panahon sa kasaysayan na hindi gaanong nabibigyang-pansin subalit kung higit na
titingnan ay malaking papel sa pangkabuoang kasaysayan ng pakikibaka sa ating lipunan.

Isa sa maiinit na usapin sa larang ng pananaliksik ang etika. Sa kasalukuyan, mas nagiging malay ang mga
iskolar at mananaliksik sa pagtingin sa etika bilang kaakibat na konsepto sa anomang isinasagawang pananaliksik.
Sa artikulo ni Roberto Javier Jr., dinalumat niya ang konsepto ng hiya sa usaping etika at pananaliksik, lalo pa
sa konteksto ng pananaliksik sa mga Pilipino. Maaari itong magsilbing gabay sa mga pananaliksik na isinagawa
sa sikolohiya upang mas maging malay sa pagsasagawa ng mga pananaliksik sa araling panlipunan.

Napapanahon ang papel-pananaliksik ni Alona Jumaquio-Ardales na tumatalakay sa disaster at likas-kayang
pag-unlad. Sa kaniyang isinagawang pananaliksik, naipakita ni Jumaquio-Ardales ang naging karanasan at
kalagayan ng mga mamamayang nakaranas ng matagalang pagbaha sa kanilang komunidad malapit sa Laguna
de Bay. Ang kanyang pagsusuri sa mga datos na nakalap ay makatutulong sa pagbuo ng mga polisiya at programa
para sa mga lokal na pamahalaan at ahensya ng gobyerno para sa pagtugon sa mga hamong hatid ng kalikasan
sa ating bansa.

Naging tampok naman sa papel nina Leslie Anne Liwanag at Vladimir Villejo ang punong patnugot ng
Malay na si Dr. Florentino Timbreza — ang kinikilalang muhon ng pilosopiyang Pilipino at tagapagtaguyod ng
pamimilosopiya sa wikang Filipino. Ang kaniyang mga ambag sa diskurso ng pilosopiya at buhay-Pilipino ay
nailatag sa isinagawang panayam ni Villejo. Sa artikulong ito, higit na mauunawaan ang pinanggagalingan at
pinagmumulan, kundi man ang kaibuturan ng pamimilosopiya ni Timbreza na hindi maitatangging malaki ang
ambag sa pag-unawa ng kaisipang Pilipino.

Nakabatay naman sa tradisyon ng pagtatampok ng katutubong panitikan bilang mahalagang bahagi ng pagkilala
sa pambansang panitikan ng bansa ang artikulo ni Mark Ian Nibalves. Para sa kaniya, kailangan nating balikan
at ugatin ang ating kapilipinohan o ang pag-unawa sa ating kaakohan bilang mga Pilipino sa sinaunang panitikan,
sa panitikan ng mga rehiyon, at sa panitikan ng masa. Binibigyang-linaw sa kaniyang akda ang mahalagang papel
ng mga ahensiya ng pagkatuto, mula sa mga manunulat, kritiko, at guro sa pagpapatatag ng panitikang bansa sa
Pilipinas.

Sa bagong isyung ito ng MALAY, higit na napapatunayan ang kahalagahan ng pananatili ng paggamit at
pagtalakay sa wikang Filipino bilang batis ng diskurso ng kasaysayan, kaakohan, kamalayan, at panitik ng mga
Pilipino. Bilang pangwakas, muli’t muling ipinaabot at ipinadarama natin ang lubos na paghanga’t pagpupugay
sa kahusayan at kasipagan ng aming katuwang sa paghahanda at pagsasaayos sa mga nailathalang artikulo sa
kasalukuyang isyu — si Bb. Joanne Castafiares.

Florentino T. Timbreza
Rowell D. Madula



